
ПРЕПОРАКИ  (РАБОТНА ВЕРЗИЈА) 

1. Воведување повеќестепено пристапување до податоци од деловните регистри во Северна 

Македонија 

Основните информации за компаниите – како што се матичниот број, правната форма, адресата и 

управувачката структура – треба да бидат достапни бесплатно, преку отворен веб-портал и во формат 

погоден за преземање и понатамошна анализа. Ова може да се обезбеди со воведување повеќестепен 

модел на пристап до податоците од Централниот регистар. За подетални информации, како финансиски 

извештаи и историјат на сопственост, би се овозможил платен пристап со фер и скалест систем на 

претплати. Ваквиот модел ќе ги надмине постојните бариери создадени од високите такси и ќе 

овозможи полесен пристап за граѓански здруженија, новинари, истражувачи, академската заедница и 

малите и средни претпријатија. Истовремено, ќе обезбеди одржлив приход за редовно одржување и 

унапредување на базата на податоци. Носители на оваа политика треба да бидат Централниот регистар и 

Министерството за економија, со јасно дефинирана координациска и регулаторна улога. 

Пример од ЕУ: Словенечкиот модел на транспарентност и одржливост 
Словенија претставува применлив пример за успешно комбинирање на транспарентност и финансиска одржливост 
во управувањето со деловните регистри. Словенечкиот деловен регистар (PRS), под управа на Агенцијата за јавно 

правни евиденции и услуги (АЈПЕС), овозможува бесплатен јавен пристап до основните информации за 

компаниите. За пристап до подетални податоци, како што се финансиските извештаи и историските промени во 
сопственичката структура, се нуди систем на лиценци со прифатливи цени: дневна лиценца во износ од приближно 

16 евра и годишна претплата од 320 евра плус ДДВ за неограничен пристап до податоци за повеќе од 250.000 правни 

субјекти. Регистарот се ажурира на дневно ниво и дополнително нуди услуга за автоматско известување корисници 
за промени во податоците што ги следат. 

Имајќи предвид дека словенечкиот модел е веќе успешно имплементиран и проверен во пракса, истиот може да 

послужи како референтен пример за: утврдување на фер и одржливи ценовници; дефинирање на пакети на податоци 

согласно потребите на различни категории корисници; подготовка на договори за ниво на услуга (Service Level 
Agreements - SLA) со цел обезбедување на квалитетни, навремени и достапни услуги. Овој пристап овозможува 

балансирање меѓу јавниот интерес за транспарентност и финансиската самоодржливост на регистарските 

институции. 

 

2. Интеграција на Република Северна Македонија во Европскиот систем за меѓусебно 

поврзување на деловни регистри (BRIS) 

 

Приклучувањето на Северна Македонија кон Европскиот систем за меѓусебно поврзување на деловни 

регистри – BRIS (Business Registers Interconnection System) ќе овозможи брз, сигурен и прекуграничен 



 

  

пристап до податоци за компании од страна на граѓаните, институциите и деловните субјекти. За 

реализација на оваа иницијатива, најпрво е потребно да се спроведе законско усогласување со 

стандардите на ЕУ, при што Централниот регистар ќе обезбедува унифициран, стандардизиран и редовно 

ажуриран сет информации во реално време. Паралелно, неопходна е техничка адаптација: мапирање на 

домашните бази според BRIS-шаблоните, развој на безбеден API за автоматизирана размена на податоци 

и воведување механизми за валидација. Спроведувањето на системот не е можно без обука на персоналот 

и тестирање на неговата функционалност, што би можело да се реализира во соработка со искусни земји-

членки на ЕУ, како Словенија и Хрватска. Носители на оваа политика се Централниот регистар и 

Министерството за економија. 

 

Пример од ЕУ: BRIS (Business Registers Interconnection System). 

Европската комисија го воспостави системот BRIS (Business Registers Interconnection System) со цел да обезбеди 

едноставен и ефикасен прекуграничен пристап до корпоративни информации директно од националните регистри 

на земјите-членки. Платформата се базира на хармонизирани технички стандарди, унифициран сет на основни 

податоци и безбедна размена на информации во реално време. 

Откако една земја ќе се приклучи на BRIS, секој корисник во која било земја-членка на ЕУ може лесно да пристапи 

до заверени информации за странски компании преку Европскиот портал за правда (European e-Justice Portal). Ова 

значително ги олеснува процедурите за деловна проверка, трансакции со спојувања, како и регистрација на 

филијали преку границите на земјите-членки. 

 

3. Формирање на Центар за истражувачки податоци (RDC) при Државниот завод за статистика  

 

Се предлага формирање на Центар за истражувачки податоци (RDC) при Државниот завод за 

статистика (ДЗС), кој ќе овозможи безбеден, контролиран и доверлив пристап до микро-податоци за 

научни, аналитички и евалуациски цели. Пристапот ќе се обезбедува на два начина: преку работа во 

заштитена лабораторија во просториите на ДЗС или преку криптирана виртуелна платформа хостирана 

на владини сервери. Истражувачите ќе поднесуваат апликации со прецизно образложена методологија и 

ќе потпишуваат договор за доверливост, додека интерни статистичари ќе вршат проверка на резултатите 

пред нивно објавување, за да се спречи откривање на индивидуални или чувствителни податоци. Центарот 

ќе функционира во согласност со ЕУ Регулативата 2015/759,1 што ќе овозможи усогласување со 

Европскиот статистички систем и ќе поттикне информирано креирање политики. Носители на 

иницијативата се ДЗС (како главен координатор) и Министерството за дигитална трансформација (со 

техничка поддршка).  

Пример од ЕУ:  Германија во 2001 година го воведе првиот ваков модел преку Федералниот завод за 

статистика (DESTATIS), овозможувајќи на акредитирани истражувачи да вршат анализи на анонимизирани 

административни и анкетни податоци во сигурно опкружување, со строго контролиран далечински или 

физички пристап.  

                                                             
1 Regulation (EU) 2015/759 of the European Parliament and of the Council of 29 April 2015 amending Regulation (EC) No 223/2009 

on European statistics (Text with relevance for the EEA and Switzerland) 

 



 

  

Во 2022 година, Австрија го воспостави Австрискиот центар за микро-податоци (AMDC), преку кој 

истражувачите добиваат пристап користејќи дво-факторска автентикација и можат да извезуваат само 
проверени резултати што не содржат чувствителни податоци. Овие модели докажано успешно го балансираат 

принципот на доверливост на податоците со потребата за аналитички пристап за научни и стручни 

истражувања. 

 

4. Воведување интегрирана рамка за спречување на корупцијата во јавниот и приватниот сектор 

во Северна Македонија 

 

Се предлага воспоставување на сеопфатна антикорупциска рамка што ќе ги обврзе подеднакво и јавниот 

и приватниот сектор, со особен фокус на компаниите кои добиваат јавни средства преку јавни набавки и 

тендери. Согласно оваа рамка, правните субјекти што соработуваат со државата ќе имаат законска обврска 

да изготвуваат сопствени планови за интегритет, да применуваат механизми како Пактови за интегритет 

и да воспостават ефикасни интерни системи за пријавување неправилности и заштита на укажувачи. 

Надзорот врз спроведувањето на овие обврски би го вршел заеднички тим составен од претставници на 

релевантните институции и бизнис-заедницата. Ваквиот модел го позиционира приватниот сектор како 

активен и одговорен партнер во борбата против корупцијата и значително го подигнува стандардот на 

транспарентност и отчетност. Со тоа, државата ќе испрати јасна порака дека справувањето со корупцијата 

е приоритет – без разлика од каде потекнува. Носители на оваа иницијатива се ДКСК, Министерството за 

финансии и стопанските комори. 

Примери од регионот (Словенија и Хрватска): 

Словенија воспостави модел според кој компаниите што соработуваат со државата се задолжени да подготвуваат 

„планови за интегритет“. Овие планови се ревидираат од страна на независна институција, која има овластување 

да побара подобрувања доколку оценката покаже дека тие не се доволно силни за спречување на коруптивни 

практики. 

Од друга страна, Хрватска го постави фокусот на заштитата на укажувачите, воведувајќи обврска компаниите да 

воспостават сигурни системи за внатрешно пријавување неправилности од страна на вработените. 

Комбинирањето на овие две практики – проактивно планирање на интегритетот и силна заштита на укажувачите – 

би овозможило воспоставување на комплетна и сеопфатна антикорупциска рамка за Северна Македонија. 

 

 

5. Автоматизиран систем за мониторинг на имотната состојба на функционерите 

 

Потребно е воспоставување автоматизиран дигитален систем што ќе овозможува редовна, објективна 

и независна проверка на имотната состојба на јавните функционери. Овој систем треба да ги вкрстува 

податоците од Управата за јавни приходи (УЈП), Катастарот, Централниот регистар и други 

релевантни институции, а да биде под надлежност на Државната комисија за спречување на 

корупцијата (ДКСК). Целта е да се намали човечкиот фактор, да се овозможи реална проценка на 

зголемување или несразмер на имотот во однос на пријавените приходи, и да се спречат конфликти на 



 

  

интереси и прикривање на имот. Ваквиот систем значително ќе ја подобри отчетноста на 

функционерите и ќе ја зајакне довербата на јавноста во институциите. 

 

Пример од ЕУ:  Електронски систем за имотни пријави во Естонија 

 

Естонија ја воведе платформа за електронско пријавување на имот и приходи уште во 1995 година, со 

континуирани надградби согласно Законот за спречување на корупција. Системот ги собира податоците за 

недвижности, финансиски средства и задолжувања на јавните функционери, а ги вкрстува преку 

интегрирана е-управна инфраструктура X-Road и каталогот RIHA за поврзливост на регистрите. Управата 

што го надгледува, има законска обврска за автоматизирана проверка на иницијални ризици, а резултатите 

се јавно достапни, што ја зголемува транспарентноста и служи како ефикасен механизам за спречување на 

корупција 

 

 

6. Целосна транспарентност и редовно ажурирање на платформата Open Finance 

Платформата Open Finance  да биде стратешка алатка за фискална транспарентност, со целосно и редовно 

објавување на сите буџетски трансакции – исплати кон добавувачи, проекти, договори и трошоци на 

институциите. Министерството за финансии и МИОА се одговорни за нејзино одржување, додека Бирото 

за јавни набавки треба да обезбеди интеграција со податоците за тендери. Ваквиот систем овозможува 

граѓаните, медиумите и НВО-секторот да вршат ефективен надзор врз трошењето на јавните пари. За да 

се исполни мисијата на системот за транспарентност ажурирањето треба да биде неделно или месечно, не 

со задоцнување од неколку месеци. Вистинската транспарентност не е само објавување податоци, туку 

нивна достапност, разбирливост и функционалност. 

 

7. Национален регистар на државниот имот и обврзници  

Недостигот од единствена и функционална евиденција на државниот имот и обврски претставува 

сериозна слабост. Министерството за финансии, Катастарот и Министерството за транспорт и врски треба 

итно да воспостават централен регистар што ќе вклучува податоци за недвижен имот, земјиште, долгови, 

кредити, јавни гаранции и договори. Овој регистар мора да биде дигитален, достапен за сите институции, 

а делумно и за јавноста. Преку ваков централен систем, државата ќе може подобро да планира, да 

управува со ресурсите и да го намали просторот за злоупотреби. Одделни фрагментирани бази податоци 

создаваат хаос, непотполна слика и отсуство на стратегиско управување со јавните добра. 

 

8. Дигитализација со соодветни форми за лесно следење на јавните набавки 

Процесот на јавни набавки треба целосно да се дигитализира – од објавување на тендери, преку 

електронско доставување понуди, до мониторинг на реализацијата на договорите. Бирото за јавни набавки 

и Министерството за финансии треба да развијат интегриран систем, во координација со ДКСК и 

Државниот завод за ревизија. Системот треба да овозможи  лесно следење на набавките во реално време, 

како и автоматизирани сигнали за потенцијални ризици (на пример доделени тендери на фирми кои се 

повторуваат, значајни измени на договори).  

Пример од ЕУ: Франција – Дирекција за државен недвижен имот  



 

  

Франција воспостави институција под назив Дирекција за државен недвижен имот (Direction de 

l’immobilier de l’État), која под Министерството за буџет управува со државниот имот. Се работи за околу 

200 000 објекти со вкупна површина од околу 100 милиони м². Овој систем овозможува: Централизирано 

евидентирање на објекти во државна сопственост; Стратегиско управување (продажба, изнајмување, 

развој); и креирање на јавна политика за намалување на трошоци преку продажби и рационализација на 

употребата на непотребни објекти. 

Во ЕУ не постојат директиви кои директно би налагале вакви регистри, но постојат инцијативи за 

Европски регистар на имот (Asset Register) за борба против нелегални финансиски текови. Овој предлог 

инсистира на интерконекција на националните централни регистри на имот, банкарски сметки и крајни 

корисни сопственици, создавајќи мрежа која овозможува ЕС-институциите веднаш да пристапуваат до 

податоците на ниво на цела ЕУ. Овој регистар би бил под надлежност на Европски орган за борба против 

перење пари (Authority for Anti-Money Laundering and Countering the Financing of Terrorism), што ќе 

овозможи пресретливост и ефикасно заокружување на истраги против затворени мрежи на корупција и 

финансиски криминал.  

 

9. Транспарентност на системот за лобирање 

Иако Законот за лобирање усвоен е уште во 2021 година, неговата примена е слаба и формална. Потребно 

е Собранието и Владата да воспостават регистар на лобисти, да објавуваат редовни извештаи за средби 

со лобисти и да објавуваат документи кои имаат влијание врз носењето одлуки. ДКСК треба да има 

мониторинг улога. Само со транспарентност во лобирањето може да се обезбеди фер и отворен процес на 

креирање политики, без скриено влијание од приватни или партиски интереси. Лобирањето мора да се 

издвои од нелегално влијание, а тоа се постигнува само со јасни и достапни информации.  

 

Многу држави во Европа имаат сопствени закони или посебни закони или обврзувачки регистри за 

лобирање (Германија – Lobby Register Act, Франција – Закон за транспарентност во јавниот живот, 

Австрија, Литванија, Ирска, Словенија). Примерот на Германија која со закон ја уреди оваа област валиден 

од 1 јануари 2022 година усвои обврзителен национален регистар на лобисти („Lobbyregistergesetz“), 

заедно со Кодекс на однесување. Тој ги опфаќа сите лица и организации што се обидуваат да влијаат врз 

законодавството или политичките процеси, вклучително контакт со пратеници и владини претставници. 

Регистарот бара објавување детални податоци – имиња, интересни области и природа на контактите – и 

предвидува санкции за непочитување.  

Од 2011 година, во Европската Унија е воспоставен ЕУ Транспарентниот регистар – електронска 

платформа наменета за евидентирање на сите субјекти кои вршат активности на влијание врз 

институциите на ЕУ (лобирање). Регистарот првично функционираше на доброволна основа, но од 

септември 2021 година стана обврзувачки услов за секој што сака да добие пристап до Европската 

комисија, Европскиот парламент и Советот на ЕУ. Сите регистрирани субјекти – вклучувајќи 

организации, невладини тела, адвокатски фирми и трговски здруженија – мораат да пријават податоци за: 

буџет, области на интерес, канцелариски контакт лица и спроведени активности. Валидноста и точноста 

на податоците се регулира преку Интеринституционален договор (IIA), кој поставува строги правила за 

нивно потврдување, следење и ажурирање. 

 

https://dksk.mk/wp-content/uploads/2021/06/Zakon-za-lobiranje.pdf


 

  

 

10. Јавен регистар за државна помош 

Северна Македонија сè уште нема функционален регистар за државна помош усогласен со ЕУ 

регулативата (чл. 107–109 од Договорот за функционирање на Европската Унија – на англиски: 

Treaty on the Functioning of the European Union (TFEU). Комисијата за заштита на конкуренцијата, во 

соработка со Министерството за финансии и МИОА, треба да воспостави дигитален, транспарентен 

регистар каде ќе се евидентираат сите форми на државна помош – грантови, субвенции, даночни 

олеснувања – со прецизна правна основа и крајни приматели. Ова е суштинско за заштита на пазарната 

конкуренција, за јавен надзор и за усогласување со европското Аcquis.  Дел од податоците мора да бидат 

јавно достапни и уредени за лесно пребарување.  

 

Пример од ЕУ: Национални регистри за државна помош во рамки на  (Transparency Award 

Module) 

Во согласност Договорот за функционирање на Европската Унија (со членови 107–109), Европската 

комисија бара од државите-членки јавна објава на информации за државна помош повисока од 100.000 

евра, преку посебната платформа т.н.  Модел на транспарентна помош (Transparency Award Module 

ТАМ). Преку овој модул, државите објавуваат детални податоци за секоја доделена помош – примател, 

износ, сектор и цел – достапни за јавноста во пристапна форма. 

Некои земји-членки имаат свои национални дигитални регистри, како на пример Естонија, која води 

централен, онлајн достапен регистар за сите облици на државна помош (освен за земјоделство), со 

обврска за навремено објавување на податоците. 

 

11. Подобрување на отчетност на Државната комисија за спречување на корупција  

Државната комисија за спречување на корупцијата (ДКСК) мора да го врати и зацврсти својот јавен 

кредибилитет преку транспарентна, професионална и политички независна работа. За таа цел, неопходна 

е ревизија на постојните процедури за избор на нејзини членови – процес што треба да биде поддржан од 

Собранието и да вклучува суштинско учество на граѓанскиот сектор. Комисијата треба редовно да 

одржува јавни седници, да објавува обемни и јасни извештаи за својата работа, и да биде позитивен 

пример за институционална отчетност и интегритет. Антикорупциската стратегија не може да даде 

резултати ако институцијата што треба да ја спроведува е сама објект на сомнеж. Граѓаните очекуваат не 

само постоење на тела за борба против корупцијата, туку и нивна ефикасност, интегритет и отпорност на 

политички влијанија. 

Пример од ЕУ: Словенија  

Словенечката Комисија за спречување на корупцијата е независно тело основано со Законот за 

интегритет и спречување на корупцијата од 2010 година (со измени во 2011), со широки овластувања – 

од надзор врз имотната состојба на функционери, до регулирање на лобирање и заштита на укажувачи. 

Членовите на Комисијата се избираат преку отворен јавен конкурс, спроведен од селекциски одбор кој 

вклучува и претставници од граѓанскиот сектор. По завршената селекција, Претседателот на државата 

ги именува членовите врз основа на предлог од одборот. Претседателот на Комисијата има мандат од 

https://eur-lex.europa.eu/LexUriServ/LexUriServ.do?uri=CELEX:12012E/TXT:en:PDF


 

  

шест години, заменикот пет години, со можност за максимум на уште еден мандат. Членовите не можат 

да бидат отповикани без посебна собраниска процедура, што обезбедува институционална стабилност. 

Овој модел гарантира кадровски интегритет, висока транспарентност, политичка независност и јавен 

надзор, што е суштински предуслов за ефикасна борба против корупцијата. 

 

 

12. Отчетност и етички стандарди во правосудството 

Правосудниот систем има клучна улога во превенцијата, откривањето и санкционирањето на корупцијата 

и треба да делува како двигател на правна сигурност, транспарентност и јавна доверба. За исполнување 

на оваа функција, неопходен е функционален и меѓу-институционално координиран систем за следење и 

санкционирање на етички прекршувања. Судскиот совет, Министерството за правда, Јавното 

обвинителство и Врховниот суд треба да објавуваат годишни извештаи за етички стандарди и 

дисциплински прекршоци, со јавен пристап до релевантни податоци. Анализите на судски одлуки во 

случаи на висока корупција треба да бидат редовни и достапни. Особено значајна е улогата на Судскиот 

совет во водење регистар и спроведување санкции врз основа на јасни и доследно применувани 

критериуми.  

 

13. Следење на компании што добиваат јавни средства 

Потребно е да се воспостави централен систем за мониторинг на компании што добиваат јавни средства 

преку тендери, субвенции или концесии. Системот треба да содржи индикатори за нивната економска 

зависност од јавни договори (на пр. процент од приходите што доаѓа од државата), податоци за 

сопственичка структура, поврзаност со избрани или именувани лица и динамика на склучени договори по 

години. Централниот регистар, Бирото за јавни набавки и Министерството за економија треба да 

обезбедат отворен пристап до овие податоци, преку интегрирана дигитална платформа. Ваквиот систем 

би овозможил навремена детекција на клиентелистички и коруптивни врски, подобра јавна контрола и 

фер пазарна конкуренција. 

 

14.  Независна ревизија на спроведувањето на антикорупциската стратегија 

ДКСК и Министерството за правда треба да воспостават механизам за редовна, надворешна ревизија на 

Националната стратегија за борба против корупцијата – во партнерство со граѓанскиот сектор и 

академската средина. Надзорот мора да биде фокусиран не само на бројот на спроведени мерки, туку и на 

нивниот реално влијание. Извештаите треба да бидат јавно достапни, со конкретни препораки и проценка 

и во нов да биде образложена политичката волја за спроведување на препораките. Стратегија без 

имплементација нема смисла.  

 

Пример од ЕУ: Романија  

 

Во 2016 година, Министерството за правда на Романија, во соработка со Правниот факултет при 

Универзитетите во Букурешт,  Националната дирекција за борба против корупцијата (DNA), преставници 

на граѓански здруженија спроведе независна надворешна студија за проценка на антикорупциската 



 

  

стратегија. Проценката се спроведе преку т.н. peer review missions, во кои учествуваа независни експерти, 

претставници на граѓанскиот сектор и меѓународни организации. Ревизијата беше заснована на докази и 

конкретни индикатори, како што е намалувањето на корупциски случаи во јавни набавки, и беше 

проследена со јавни дебати и консултации со академијата, невладините организации и релевантните 

институции. Како резултат на ова, беа изготвени и објавени јавни извештаи со конкретни препораки и 

проценка на политичката волја за нивна имплементација. 

